
555 hitz

Baina telebista piztea ez zaizu ahazten! 

Pako Aristi - Idazlea 

Donostiatik Zarautzera gindoazen autoan Jose Luis Padron, Concceta Probanza eta ni neu txofer. Ari ginen txutxu-mutxuka huntaz eta hartaz, eta Kalaka programan nire parte hartzearen gaia atera zen, asteotan beste ezagun eta lagun askok atera didaten bezala. Harritzen ari naiz, tristuraz, zer jende pila datorkidan telebistako agerpenei buruz mintzatzera, eta zein bakan ageri diren nire liburu bati buruz hitz egitera hurbiltzen zaizkidanak. 

Zarautzera sartzen ari ginen Conccetak esaldia bota zuenean: «Telebistan agertzea ona izango da zuretzat, ezagunagoa izango zaitu jendeak, liburu gehiago salduko duzu...». 

Gizartean oso hedatua dago uste hori: telebistan agertzen dena salbatuta dago, bada nor edo zer, gainditu du halamoduzko (eta maila non daukan inork ez dakien) galbahe enigmatikoren bat, ospetsu egingo da, interesa piztuko da beregana, bere katxeta igo egingo da, leku askotara gonbidatuko dute, eta liburu (disko, margolan edo lorontzi, nahi duzuen hura) asko salduko du. 

Hori, ordea, ez da horrela gertatzen. Jendea oso engainatuta dago telebistari buruz. Noizbait liburu batean islatuko dut telebista zer den, haren ezaugarriak eta funtzioa zeintzuk diren, benetan eta barrutik ikusita, baina labur dezadan orain lerrootan: telebista da bere lanarekin, bizitzarekin edo familiarekin aspertuta dagoen jendeari bizitza eramangarriago egiten dion tresna bat, barruan hedatzen den aspermen existentziala jasangarriago egiten dion aspermen koloretsuago baten sortzailea. 

Narkotizante larri bat da telebista, ezertan sakontzen ez duena, inorenganako interesik pizten ez duena; produktuekiko interesa pizten du: Da Vinciren Kodea erosi duten gehienek ez dakite egilearen izenik, gutxiago dakite izen hori ondo idazten, eta egile horren hurrengo libururik erosterik ez zaie bururatuko. Hurrengo produktua, hurrengo hizketarako gaia, hurrengo eskandalua eta hurrengo nobedadearen prestaketan dabil jadanik gaur bertan telebista, edo telebistaren agindu-sokak maneiatzen dituzten enpresak. 

Une honetan aipa dezadan Da Vinciren misterioak eta antzekoak irensten dituztenek ez dakitela, gehienek, Donostiako (edo Bilboko, Iruñeko, Zarauzko) liburu-denda bakar baten izenik, hipermerkatuetan erosten baitituzte liburuak; hainbeste denbora telebista aurrean galtzen dutenek ez dakite liburu-denda batean denbora galtzen, ez dakite hori egitea zein aberasgarri eta onuragarri litzatekeen haien bizitzentzat. 

Kultur transmisore txarra da telebista; ez gurea bakarrik, asmakizuna bere orokorrean baizik. Eta transmisore txarra da, batik bat kultur hartzailerik ere ez dagoelako kutxatila katodikoaren aurrean. Jendeak ez daki zergatik esertzen den telebistaren aurrean. Izan ere, gizateriaren historian oso berria da ohitura; milioika urtetan egin gabeko ohitura batera hain erraz makurtzeak zer pentsa gehiago eman behar liguke denoi. 

Ez du jakingo zergatik (neke-uxaketa, bakea deitzen duen anestesia beharra, deskonektatzea...), baina jendeak badaki zertarako ez den esertzen telebista aurrean: ez du nahi hor dagoen bitartean egin lezakeena egitea hobe lukeela gogorarazterik. Telebista ez da beste mundu batzuetara, beste kezka batzuetara daraman zubia, asperkeria une horretan bertan amatatzen duen entretenigarri koloretsua baizik. 

Etenik ez duen orainean gauzatzen da telebistaren ikuskizuna; beraz, memoriaren aurkakoa da, jakinduriaren aurkakoa. Bere aurrean eman ditugun milaka orduak beste ezein zereginetan pasa bagenitu ofizio bat ikasia geneukake, arte diziplina bat menderatua genuke, jakintsuagoak ginateke, kultoagoak. Aldiz, zer oroitzen dugu telebistaren aurrean emandako milaka ordu horiez? Zer, hiruzpalau irudi harrigarri kenduta? Ezer ez, hutsaltasunik idorrena zabaltzen da gure memoriaren desertuan. 

Egunaren orduak bete ditugun sentipen gozakaitza baino ez zaigu geratuko, gure bizitza grisak eskaintzen digun zitalkeriaren baitan zerbait nobedosoa eta aipagarria ikustera iritsi garela, besterik ez. 

Bere isiltasun eta bakardade propioaren balioaz hain ikuspegi zaputza duenari ez zaio liburu bat erostea burutik pasatuko, hain zuzen ere liburu bat isiltasuna eta bakardadea eskatzen dituen asmakizuna delako. 

